
Al bumbunat  

"Crucant, caramèli, biniss e bèi turon! 
l'è chì al bumbunat par cuntentà cui bon!" 
Sûl brasc la sò cavagna ben quarcià 
da tarlandina rosa mèsa strascià; 
l'era par l'igiene, par la pulissia? 
Ma se pena, povr'om, la disquarciava 
'na dunsena d'muschi la vulava via! 
Una cubia drera d'fioeui ch'ass bûtunava 
a spend al prestit d'la fèsta, cui baloss, 
in trì caramèli, un crucant dûr 'me 'n'oss. 
Oh! verdi, frèschi caramèli d'menta, 
oh! russi caramèli d'ribes e ratafià 
che la buca lassavan dulsa e culurà! 
E i baston lûstar e negar d'rigulissia 
barlecai dasi dasi, che delissia! 
Cume di magnan finivan d'impiastrass: 
buca, man, barbarot, urègi, nass! 
Peu, cui turon dûr da s-ciapass i dent 
dû sold la stèca, car, ma che cûcagna! 
Par giunta am dava un binison d'argent. 
Mi par gula avrii crumpà tûta la cavagna! 
Quanti ani in passà?! Quand avrii pudû 
crumpala tûta, povar vecc, al gh'era pû: 
l'era andai cun la cavagna quarcià d'vel 
rosa a indulsì la buca di bambin dal ciel.  

 


